
Disa marrëdhënie përshkruhen shpesh si „zjarr dhe akull“ për shkak të tensionit të

lartë midis dy poleve krejtësisht të kundërta. Sot, marrëdhënia midis Kosovës dhe

Serbisë mund të përshkruhet në këtë mënyrë për shkak të tensioneve historike

dhe të konfliktit politik të pazgjidhur. Një pengesë e madhe për zgjidhjen e konflik‐

tit është përhapja e propagandës dhe e dezinformimit. Për të kuptuar ndikimin e

tyre në marrëdhëniet Kosovë–Serbi, është e nevojshme të përkufizohen të dy ter‐

mat (Lendvai, 2024). Sipas Cambridge Dictionary, propaganda është „informaci‐

on, ide, mendime ose imazhe që shpërndahen publikisht me qëllim të ndikimit

mbi mënyrën si mendojnë njerëzit, shpesh duke paraqitur vetëm një anë të argu‐

mentit“, ndërsa dezinformimi është „informacion i rremë që përhapet për të ma‐

shtruar njerëzit“ (Cambridge Dictionary, n.d.-a, n.d.-b). Në këtë kontekst, lajmet e

rreme dhe raportimi selektiv medial kontribuojnë në formimin e narrativave të ku‐

ndërta për të njëjtat ngjarje, gjë që përforcon ndarjet etnike dhe kufizon mirëkup‐

timin e ndërsjellë. Përmes platformave mediale digjitale, si rrjetet sociale dhe por‐

talet e lajmeve online, të dyja shoqëritë ekspozohen shpeshherë ndaj paraqitjeve

të njëanshme, që i kornizojnë grupin e vet si viktimë dhe tjetrin si agresor. Ky eks‐

pozim i vazhdueshëm mund të forcojë mosbesimin dhe perceptimet negative, ve‐

çanërisht ndër brezat më të rinj, që mbështeten shumë në informacionin online

pa verifikuar gjithmonë saktësinë e tij. Si pasojë, mediat digjitale luajnë një rol të

rëndësishëm në formësimin e perceptimit publik dhe në ndikimin mbi atë se a lë‐

vizin marrëdhëniet midis Kosovës dhe Serbisë drejt konfliktit apo drejt mirëkupti‐

mit.

Përhapja e lajmeve të rreme dhe e propagandës në marrëdhënien Kosovë–Serbi është bërë më

e lehtë falë zhvillimit të teknologjisë digjitale dhe të mediave sociale. Në të kaluarën, njerëzit e

merrnin informacionin kryesisht nga televizioni, gazetat ose radioja, ku ekzistonte së paku një ni‐

vel i kontrollit redaktorial. Sot, megjithatë, informacioni përhapet në çast përmes platformave si

Facebook, TikTok, Instagram dhe portalet e lajmeve online. Për shkak të kësaj shpejtësie, infor‐

macioni i rremë mund të arrijë te mijëra njerëz para se të verifikohet. Në shoqëri të ndara, si Ko‐

sova dhe Serbia, kjo mund të bëhet problematike, sepse njerëzit janë tashmë të lidhur emoci‐

onalisht me çështjet politike dhe etnike. Shumë postime me lajme të rreme përmbajnë gjuhë

emocionale që lidhet me nacionalizmin, frikën ose zemërimin, duke çuar në ndarje më të thella

midis komuniteteve. Sipas Wardle dhe Derakhshan (2017), dezinformimi është veçanërisht i rre‐

zikshëm në shoqëri të ndara politikisht, sepse është projektuar për të manipuluar emocionet

dhe për të ndikuar mbi opinionin publik. Në rastin e Kosovës dhe Serbisë, narrativat mediale janë

shpesh selektive, emocionale dhe të motivuara politikisht, gjë që e vështirëson raportimin objek‐

tiv.

Një shembull i rëndësishëm i mënyrës si narrativat mediale formësojnë në mënyrë të ndryshme

opinionin publik ishte sulmi në Banjskë në shtator të vitit 2023. Gjatë sulmit u vra zyrtari i Policisë

së Kosovës, Afrim Bunjaku, pasi atentatorë të armatosur serbë hapën zjarr ndaj Policisë së Koso‐

vës në fshatin Banjskë, në veri të Kosovës. Ngjarja u bë menjëherë temë kryesore në mediat ko‐

sovare dhe serbe, por mënyra si u paraqit ishte e ndryshme.

Një artikull i Kosovo 2.0, i shkruar nga Paçarizi, u përqendrua në masë të madhe në sulmin kun‐

dër Policisë së Kosovës, në rrezikun ndaj sovranitetit të Kosovës dhe në situatën më të gjerë të

sigurisë në veri të Kosovës. Artikulli i përshkruante atentatorët si një grup të armatosur dhe të

organizuar, të lidhur me Serbinë, dhe theksonte numrin e madh të armëve të gjetura pas sulmit.

Ai përfshinte edhe reagime të aktorëve ndërkombëtarë, si Bashkimi Evropian dhe Shtetet e Ba‐

shkuara, që të dy e kritikuan sulmin dhe e quajtën terrorizëm. Artikulli e lidhte sulmin me tensi‐

onet politike të ngulitura prej kohësh në veri të Kosovës, përfshirë protestat, dialogun e dështuar

midis Kosovës dhe Serbisë, si edhe mospajtimet për Asociacionin e komunave me shumicë ser‐

be. Si mesazh thelbësor i këtij artikulli mund të konsiderohet fokusi i tij në sulmin si pjesë e tensi‐

oneve politike të vazhdueshme midis Kosovës dhe Serbisë.

Një artikull serb i mediumit Novosti, i shkruar nga Zečević, i afrohet rastit të Banjskës në mënyrë

tjetër, duke u përqendruar në procedurën gjyqësore kundër serbëve të akuzuar për përfshirje në

sulm. Në vend që të trajtojë kryesisht vrasjen e zyrtarit të Policisë së Kosovës ose implikimet më

të gjera politike, artikulli nxirrte në pah argumentet e mbrojtjes së personave të akuzuar dhe i vi‐

nte në pikëpyetje pretendimet e prokurorisë së Kosovës. Ai përmendte se avokatët e mbrojtjes i

konsideronin akuzat të ekzagjeruara dhe pretendonin se nuk kishte asnjë mundësi  reale për

shkëputjen e komunave të veriut të Kosovës nga Kosova. Përdorte po ashtu formulime si „e ash‐

tuquajtura Prokurori  Speciale“ dhe „të ashtuquajturat autoritete gjyqësore të Kosovës“,  që në

mënyrë indirekte e vënë në pikëpyetje legjitimitetin e institucioneve të Kosovës. Përveç kësaj,

artikulli thoshte se familjet e serbëve të vrarë po pritnin ende rezultatet e autopsisë, duke e për‐

qendruar vëmendjen te personat serbë të përfshirë në incident. Ndryshe nga artikulli kosovar,

artikulli serb trajton kryesisht argumentet e mbrojtjes, procesin gjyqësor dhe reagimet e familje‐

ve të përfshira.

Këto ndryshime tregojnë si mediat mund të formësojnë kuptime krejtësisht të ndryshme të së

njëjtës ngjarje. Edhe kur trajtohet i njëjti incident, përzgjedhja e detajeve, e gjuhës dhe e fokusit

e ndryshon mënyrën si audiencat reagojnë emocionalisht ndaj lajmit. Sipas Entman (1993), kor‐

nizimi (framing) në media ndikon fuqishëm mbi mënyrën si njerëzit i kuptojnë çështjet politike,

sepse gazetarët zgjedhin cilat aspekte të realitetit t’i theksojnë dhe cilat t’i anashkalojnë. Në Ko‐

sovë dhe në Serbi, kjo çon shpesh në interpretime të ndryshme të së njëjtës ngjarje dhe, si paso‐

jë, njerëzit bëhen më pak të gatshëm t’i besojnë komunitetit tjetër ose të përkrahin kompromi‐

sin.

Si pjesë e kësaj ese, zhvillova një intervistë me Erza Preteni, aktiviste e re në Mitrovicën e Jugut

dhe studente e shkencave politike në Universitetin e Prishtinës, që ndau vështrimet e saj për

mënyrën si mediat ndikojnë mbi opinionin publik për Mitrovicën. Duke qenë se ka marrë pjesë

në shumë aktivitete interkulturore me njerëz të etnive, komunave të Kosovës dhe kombësive të

ndryshme, ajo vuri re një larmi mendimesh për Mitrovicën, por gjithnjë duke u rrotulluar rreth

idesë se Mitrovica është e rrezikshme dhe një „zonë lufte“. Ajo theksoi se shumë nga pjesëma‐

rrësit që mbanin këtë ide nuk kishin qenë kurrë vetë në Mitrovicë, duke lënë të kuptohet se ishte

pasojë e narrativave mediale dhe e diskutimeve publike. Duke u mbështetur në përvojën e vet të

jetesës në Mitrovicë prej 19 vjetësh, Preteni thotë se situata është shumë e ndryshme nga ajo si

e perceptojnë shpesh jorezidentët. Preteni ka realizuar po ashtu një film të shkurtër, me mento‐

rim nga Eroll Bilbani, pikërisht për këtë temë, me qëllimin e përcjelljes së mesazhit se Mitrovica

është një qytet si çdo qytet tjetër në Kosovë.

Një shembull tjetër vjen nga një intervistë me Erionita Deliu, një aktiviste tjetër e re, që ka marrë

pjesë pa ndërprerje në aktivitete interkulturore gjatë katër vjetëve të fundit. Ajo përshkruan një

bisedë me një grua serbe për luftën në Kosovë. Me zhvillimin e bisedës, gruaja tha se deri atëhe‐

rë nuk e kishte ditur se në Kosovë kishte ndodhur një genocid në vitet 1998–1999, kujton Deliu.

Deliu shpjegon më tej si gruaja i fajësonte mediat për dezinformimin me të cilin ishte ushqyer

ndër vite. Këta shembuj tregojnë si narrativat mediale dhe përhapja e informacionit mund të ndi‐

kojnë ndjeshëm mbi opinionin publik dhe mbi perceptimet e çështjeve shoqërore dhe politike.

Ata ilustrojnë se shumë individë e formojnë kuptimin e vet për vende, komunitete dhe ngjarje hi‐

storike përmes paraqitjes mediale e jo përmes përvojës personale.

Këta shembuj tregojnë po ashtu si dezinformimi mund të ndikojë mbi mënyrën si komunitetet

reagojnë ndaj pjesëve të ndryshme të kësaj situate. Njerëzit shpesh shpërndajnë informacion që

përkrah besimet e tyre, pa verifikuar a është i vërtetë. Kjo mund të krijojë hapësira online ku për‐

doruesit shohin kryesisht mendime të ngjashme me të vetat. Sipas Sunstein (2017), këto dhoma

të jehonës mund të shtojnë polarizimin politik, sepse njerëzit bëhen më ekstremë kur ekspozo‐

hen vetëm ndaj pikëpamjeve të njëanshme. Në kontekstin e Kosovës dhe të Serbisë, kjo mund të

vështirësojë mirëkuptimin e ndërsjellë dhe pajtimin, pasi njerëzit ekspozohen në mënyrë të për‐

sëritur ndaj narrativave që thellojnë ndarjen.

Lajmet e rreme, propaganda dhe raportimi selektiv medial vazhdojnë të ndikojnë mbi marrëdhë‐

niet midis Kosovës dhe Serbisë duke formësuar opinionin publik dhe duke përforcuar ndarjet ek‐

zistuese midis komuniteteve. Përmes mediave digjitale dhe rrjeteve sociale, informacioni përha‐

pet shpejt dhe shpesh arrin te audiencat para se të mund të verifikohet. Shembujt e trajtuar në

këtë ese tregojnë si e njëjta ngjarje mund të paraqitet në mënyra të ndryshme në varësi të buri‐

mit medial dhe të perspektivës politike, duke çuar në interpretime kontrastuese të realitetit. Për‐

veç kësaj, intervistat e përfshira në këtë punim dëshmojnë si narrativat mediale ndikojnë mbi pe‐

rceptimet e vendeve, të ngjarjeve historike dhe të komuniteteve të tjera, veçanërisht ndër njerë‐

zit që mbështeten kryesisht në informacionin online. Ndërsa teknologjia vazhdon të zhvillohet,

roli i mediave në nxitjen e mirëkuptimit ose në shtimin e ndarjes midis Kosovës dhe Serbisë do të

mbetet i rëndësishëm.

